R E L A C I O N

PËR 
PROJEKTLIGJIN 

“PËR KËSHILLIN FISKAL TË REPUBLIKËS SË SHQIPËRISË” 
I.QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij ligji është përcaktimi i rregullave për krijimin, organizimin, funksionimin dhe përgjegjësitë e Këshillit Fiskal në Republikën e Shqipërisë.

Këshilli Fiskal synon të kontribuojë në forcimin e disiplinës fiskale, rritjen e transparencës dhe garantimin e qëndrueshmërisë së financave publike, në përputhje me kërkesat e Bashkimit Evropian dhe praktikat më të mira ndërkombëtare.

II.  VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji i propozuar është parashikuar në programin analitik të miratuar për Ministrinë e Financave për vitin 2026.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji “Për Këshillin Fiskal të Republikës së Shqipërisë” propozohet me synimin e forcimit të mëtejshëm të kuadrit institucional që mbështet hartimin, monitorimin dhe vlerësimin e politikës fiskale në vend. Në mungesë të një institucioni të pavarur të dedikuar për vlerësimin e zhvillimeve fiskale dhe makroekonomike, kufizohet ndarja funksionale ndërmjet rolit të hartimit dhe atij të vlerësimit të politikave, si dhe ndikohet në perceptimin mbi transparencën dhe besueshmërinë e tyre.

Në këtë kuadër, projektligji synon të adresojë këto mangësi përmes krijimit të një institucioni të pavarur, me mandat të përcaktuar ligjor, i cili do të ushtrojë funksione të monitorimit të zbatimit të rregullave fiskale, të vlerësimit të politikës fiskale dhe të analizës së parashikimeve makroekonomike dhe buxhetore. Kjo qasje është në përputhje me praktikat më të mira ndërkombëtare dhe me kuadrin e përforcuar të qeverisjes ekonomike në Bashkimin Evropian, duke kontribuar njëkohësisht në përmbushjen e angazhimeve në procesin e integrimit evropian.

Krijimi i Këshillit Fiskal pritet të sjellë përparësi të rëndësishme në drejtim të forcimit të disiplinës fiskale, rritjes së transparencës në menaxhimin e financave publike dhe përmirësimit të cilësisë dhe besueshmërisë së analizave dhe parashikimeve fiskale. Njëkohësisht, ai forcon rolin mbikëqyrës të Kuvendit, duke i ofruar këtij një bazë të pavarur profesionale për shqyrtimin e dokumenteve kryesore të politikës fiskale.

Zbatimi i projektligjit parashikohet të kontribuojë në përmirësimin e transparencës dhe cilësisë së analizave fiskale, në forcimin e respektimit të rregullave fiskale dhe të qëndrueshmërisë së financave publike, si dhe në rritjen e besueshmërisë së politikës fiskale në planin e brendshëm dhe në atë ndërkombëtar.

Në të njëjtën kohë, projektligji plotëson kuadrin ekzistues të menaxhimit të financave publike dhe kontribuon në identifikimin e hershëm të rreziqeve fiskale dhe në përmirësimin e cilësisë së vendimmarrjes përmes analizave të pavarura. Krijimi i këtij institucioni forcon mekanizmat e kontrollit dhe balancës ndërinstitucionale, duke garantuar ushtrimin e funksioneve mbi bazën e parimeve të pavarësisë, profesionalizmit dhe objektivitetit.
IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj  është në përputhje me nenet 78 dhe 83, pika 1 e Kushtetutës së Republikës së Shqipërisë.
V.VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Projektligji synon përputhje me dispozitat e legjislacionit të BE-së.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligj “Për Këshillin Fiskal të Republikës së Shqipërisë” përmban tetë krerë të strukturuar në 22 nene.
Kreu I përmban dispozita të përgjithshme dhe përbëhet nga 4 nene.
Neni 1 përcakton objektin e ligjit, që konsiston në rregullimin e krijimit, organizimit, funksionimit dhe kompetencave të Këshillit Fiskal.
Neni 2 përmban përkufizimin e termave në përmbajtje të projektligjit.

Neni 3 përcakton Këshillin Fiskal si institucion i pavarur publik, person juridik, që i përgjigjet Kuvendit të Republikës së Shqipërise.
Neni 4 përcakton fushën e veprimtarisë të Këshillit Fiskal, përfshirë monitorimin e rregullave fiskale, vlerësimin e politikës fiskale dhe analizimin e parashikimeve makroekonomike dhe buxhetore.

Kreu II parashikon detyrat dhe përgjegjësitë e Këshillit Fiskal dhe përbëhet nga 1 nen. 
Neni 5 përcakton detyrat e Këshillit Fiskal për përgatitjen e analizave dhe dhënien e opinioneve të pavarura mbi zbatimin e rregullave fiskale, dokumentet kryesore buxhetore, rreziqet fiskale dhe zhvillimet makroekonomike, si dhe rregullon bashkëpunimin me Ministrinë e Financave dhe Kuvendin.
Kreu III parashikon të drejtat dhe detyrimet e anëtarëve të Këshillit Fiskal dhe përbëhet nga 5 nene.

Neni 6 përcakton strukturën e Këshillit Fiskal, përbërjen me tre anëtarë, mandatin 6-vjeçar, statusin me kohë të plotë, trajtimin financiar dhe parimet e pavarësisë dhe paanshmërisë.
Neni 7 rregullon procedurën e emërimit të anëtarëve përmes thirrjes publike, vlerësimit nga Komisioni Parlamentar përgjegjës për Ekonominë dhe Financat dhe miratimit nga Kuvendi.
Neni 8 përcakton kriteret për përzgjedhjen e anëtarëve, duke përfshirë integritetin, pavarësinë nga politika, kualifikimin akademik dhe përvojën profesionale. 
Neni 9 rregullon përfundimin e mandatit dhe procedurën e shkarkimit të anëtarëve, si dhe plotësimin e vendeve vakante.
Neni 10 përcakton zgjedhjen, mandatin dhe kompetencat e Kryetarit të Këshillit Fiskal, si dhe rolin e tij në drejtimin e veprimtarisë.

Kreu IV parashikon Organizimi dhe funksionimin e Sekretariatit Teknik dhe përbëhet nga 1 nen.
Neni 11 rregullon organizimin dhe funksionimin e Sekretariatit Teknik, si strukturë mbështetëse e Këshillit Fiskal, duke përcaktuar përbërjen, mënyrën e emërimit mbi bazë konkursi, kriteret profesionale dhe trajtimin financiar të stafit.
Kreu V parashikon organizimi dhe mënyra e funksionimit të Këshillit Fiskal dhe përbëhet nga 2 nene.

Neni 12 rregullon organizimin dhe zhvillimin e mbledhjeve të Këshillit Fiskal, pjesëmarrjen e anëtarëve dhe funksionimin e tij, si dhe miratimin e Programit Vjetor të Punës.

Neni 13 përcakton rregullat e vendimmarrjes, duke parashikuar votimin me shumicë të të gjithë anëtarëve, pa abstenim, si dhe miratimin e rregullores së brendshme.
Kreu VI parashikon detyrimin për informimin publik dhe mbështjen finciare të Këshillit Fiskal  dhe  përbëhet nga 3 nene.

Neni 14 rregullon financimin e Këshillit Fiskal nga buxheti i shtetit, autonominë financiare, administrimin e fondeve dhe auditimin e tij..
Neni 15 përcakton detyrimet për transparencë dhe raportim, përfshirë paraqitjen e raportit vjetor, publikimin e analizave dhe informimin e rregullt të publikut.
Neni 16 parashikon vlerësimin e jashtëm periodik të veprimtarisë së Këshillit Fiskal, publikimin e rezultateve dhe ndjekjen e rekomandimeve përmes një plani veprimi.
Kreu VII parashikon bashkëpunimin e Këshillit Fiskal me organet e tjera publike, me personat fizikë, personat juridikë, dhe përbëhet nga 2 nene.

Neni 17 rregullon të drejtën e aksesit të Këshillit Fiskal në informacion nga institucionet publike dhe bashkëpunimin me to, si dhe me subjekte të tjera vendase dhe ndërkombëtare.
Neni 18 përcakton detyrimin për ruajtjen e konfidencialitetit të informacionit jopublik dhe rregullat për administrimin dhe përdorimin e tij. 

Kreu VIII “Dispozita të fundit dhe tranzitore” përbëhet nga 4 nene.

Neni 19 përcakton afatin për propozimin dhe emërimin e anëtarëve të Këshillit Fiskal dhe fillimin e veprimtarisë së tij.

Neni 20 rregullon afatet për ngritjen funksionale të Këshillit, përfshirë miratimin e rregullores dhe përzgjedhjen e Sekretariatit Teknik.

Neni 21 parashikon masat kalimtare për sigurimin e ambienteve dhe kushteve të nevojshme për funksionimin e Këshillit.

Neni 22 përcakton hyrjen në fuqi të projektligjit.
VII. INSTITUCIONET DHE ORGANET QË NGARKOHEN PËR ZBATIMIN E AKTIT 
Ngarkohet për zbatimin e këtij projektligji Këshilli Fiskal i Republikës së Shqipërisë.

Projektligji përcillet për mendim pranë Ministrisë së Drejtësisë, Ministrisë së Ekonomisë dhe Inovacionit, Ministrit të Shtetit për Administratën Publike, si dhe Ministrit të Shtetitit për Marrëdhëniet me Parlamentin.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Financave, me mbështetjen e Bankës Botërore.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Efektet Financiare që rrjedhin nga zbatimi i projektligjit, përllogariten në total në masën 39 milionë lekë dhe përfshijnë:

· Koston prej 32 milionë lekë për personelin e Këshillit Fiskal dhe Sekretariatin Teknik:
· 3 anëtarët e Këshillit Fiskal;

· 5 anëtarët e Sekretariatit Teknik;

· 5 milionë lekë për shpenzime të tjera korrente ku përfshihen kostot administrative dhe operative të nevojshme për funksionimin e institucionit;

· 2 milionë lekë për shpenzime kapitale administrative të domosdoshme për ngritjen e kapaciteteve fillestare operacionale;
Projektligji parashikon që mjediset e punës dhe pajisjet e nevojshme për funksionimin e Këshillit Fiskal do të sigurohen nga organi i administratës publike përgjegjës për pasurinë shtetërore brenda 90 ditëve nga hyrja në fuqi e këtij ligji. Kostot e tjera të lidhura me personelin mbështetës për këtë institucion do të jenë minimale dhe do të vlerësohen në përputhje me procedurat e legjislacionit në fuqi në momentin e miratimit të strukturës.
Në përfundim, vlerësojmë se kostoja për ngritjen dhe funksionimin e këtij institucioni do të përballohet nga buxheti i shtetit dhe do të planifikohet si pjesë e Programit Buxhetor Afatmesëm 2027-2029 në përputhje me procedurat për planifikimin buxhetor të parashikuara në ligjin nr.9936/2008 “Për menaxhimin e sistemit buxhetor në Republikën e Shqipërisë”, i ndryshuar.

